
   
 

ᑐᓴᒐᒃᓴᖅ  
ᒫᓐᓇᑲᐅᑎᒋ ᑐᓴᖅᑕᐅᔭᕆᐊᓕᒃ 
ᔫᓂ 16, 2010 

ᑲᓇᖕᓇᒥᐅᑦ ᓯᕗᓕᖅᑎᖏᑕ ᑲᑎᒪᕐᔪᐊᕐᓂᖓᑦ

 
ᑲᓇᖕᓇᒥ ᐱᕙᓪᓕᐊᔾᔪᑎᒃᓴᓄᑦ ᑲᑎᒪᔾᔪᑎᒃᓴᑦ ᖃᓄᖅᑑᕈᑎᖃᕆᐊᕈᒪᓂᕐᒧᑦ ᑲᓇᑕᐅᑉ 2000 ᐊᕐᕌᒎᔪᑦ 

ᐊᑐᓕᖅᑎᓪᓗᒋᑦ ᐱᕙᓪᓕᐊᔾᔪᑎᒃᓴᖏᓐᓂᒃ 
 
ᕙᐃᓐᑰᕙ – ᓯᕗᓕᖅᑏᑦ ᐊᖏᖃᑎᒌᒃᓯᒪᔪᑦ ᓯᕕᑐᔪᒃᑯᑦ ᐱᕙᓪᓕᐊᔪᓕᕆᓂᕐᒥᒃ ᑲᑎᒪᔾᔪᑎᖃᕈᒪᓪᓗᑎᒃ ᑲᓇᑕᐅᑉ 
ᑲᓇᖕᓇᖓᓄᑦ ᐱᕙᓪᓕᐊᔪᓕᕆᓂᐅᔪᖅ ᓯᕗᒻᒧᐊᒃᐸᓪᓕᐊᔪᓐᓇᖁᑉᓗᒍ ᐱᕈᖅᑎᑦᑎᓂᖅ ᐃᓚᕙᓪᓕᐊᖁᑉᓗᒍ ᐊᒻᒪᓗ 
ᐃᖅᑲᓇᐃᔮᒃᓴᑦ ᓴᖅᑭᑉᐸᓪᓕᐊᖁᑉᓗᒋᑦ. 
 

2010-ᒥ ᐅᑭᐅᒃᑯᑦ ᐱᙳᐊᕕᒡᔪᐊᓚᐅᖅᑎᓪᓗᒋᑦ ᐊᒻᒪᓗ ᑎᒥᒥᒍᓪᓗ ᐊᔪᕈᑎᓖᑦ ᐱᙳᐊᕐᓂᖃᓚᐅᖅᑎᓪᓗᒋᑦ 
ᐅᔾᔨᕐᓇᓚᐅᖅᑐᖅ ᑲᓇᑕᒥᐅᑦ ᓴᕆᒪᓱᓚᐅᕐᓂᖏᓐᓄᑦ ᐃᖕᒥᓂᒡᓗ ᐱᔪᓐᓇᕐᓂᕐᒧᑦ ᖃᐅᔨᒪᓂᖅᓴᐅᓕᖅᖢᑎᒃ, ᑲᓇᖕᓇᒥ 
ᓯᕗᓕᖅᑏᑦ ᑲᑎᒪᕐᔪᐊᕐᓂᖃᕐᓂᐊᖅᑎᓪᓗᒋᑦ ᐊᖏᖃᑎᒌᒃᓯᒪᔪᑦ ᑕᐃᒪᓐᓇᑦᑕᐅᖅ ᐃᒃᐱᒋᔪᒪᓪᓗᑎᒃ 
ᑕᐅᑐᕐᕉᕐᓂᖃᕈᒪᓪᓗᑎᒃ ᑕᒪᒃᑯᐊ ᐱᓕᕆᔾᔪᑎᒋᓂᐊᕐᒪᒋᑦ ᓴᙱᒃᑎᑉᐹᓪᓕᕈᓐᓇᖁᑉᓗᒍ ᑲᓇᑕᐅᑉ ᐱᕙᓪᓕᐊᓂᖓ 
ᑲᑕᒃᓯᒪᓚᐅᖅᑲᖅᑎᓪᓗᒍ. 

 
ᑲᑎᒪᔾᔪᑕᐅᓂᐊᖅᑐᑦ ᐅᑯᓂᖓ ᐃᓗᓕᖃᖅᑐᑦ ᓯᕗᓪᓕᖅᐸᐅᑎᑕᐅᔪᒪᔪᓂᒃ: ᑭᐴᑎᖃᑦᑕᕐᓂᖅ; 

ᐃᖅᑲᓇᐃᔭᖅᑎᒃᓴᓪᓗ; ᐊᒻᒪᓗ ᖃᓄᖅᑑᕈᒪᓂᖅ ᐱᕈᖅᑎᑦᑎᔪᒪᓂᕐᓗ. 
 

ᑭᐴᑎᖃᑦᑕᕐᓂᖅ 
 
ᐅᒃᑯᐃᖔᖅᑐᒃᑯᑦ ᑭᐴᑎᖃᑦᑕᕐᓂᒃᑯᒃ ᐱᕙᓪᓕᐊᓂᖃᕈᓐᓇᕋᑦᑕ. ᐅᒃᑯᐃᙵᖅᑐᒃᑯᑦ ᑭᐴᑎᖃᑦᑕᕐᓂᖅ 

ᐱᒻᒪᕆᐊᓘᖕᒪᑦ ᐃᓅᑦᑎᐊᕈᒪᓂᒃᑯᑦ ᑲᓇᑕᒥᐅᑕᓄᑦ ᐊᒻᒪᓗ ᐱᕙᓪᓕᐊᔾᔪᑕᐅᔪᓐᓇᖅᖢᓂ ᑲᓇᖕᓇᒥᐅᑦ 
ᐱᕙᓪᓕᐊᓂᖓᑦᑎᒍᑦ. 

 
ᖃᐅᒻᒪᖅᑯᑎᓕᕆᓂᖅ 

 
ᑲᓇᑕᐅᑉ ᑲᓇᖕᓇᖓᓂ ᖃᐅᒻᒪᖅᑯᑎᑖᕈᑏᑦ ᒫᓐᓇᐅᔪᖅ 21%-ᒋᔭᖏᓐᓃᑦᑐᑦ ᓄᓇᓕᖕᓂ ᐊᕕᒃᑐᖅᓯᒪᔪᓂᒃ 

ᐱᑕᖃᕐᓂᐅᔪᓂ ᐊᒻᒪᓗ 7%-ᐅᖓᑖᓃᑦᑐᖅ ᑲᓇᑕᓕᒫᕐᒥ ᐱᑕᖃᕐᓂᐅᔪᒥ.  ᒫᓐᓇᐅᔪᖅ, ᑲᓇᑕᐅᑉ ᑲᓇᖕᓇᖓ 
ᐱᑕᖃᕐᓂᓕᒃ: 91%-ᒥᒃ ᑲᓇᑕᐅᑉ ᐅᖅᓯᖅᑎᕈᑎᖃᕐᓂᕆᔭᖓᓂᒃ; 94%-ᒥᒃ ᑲᓇᑕᐅᑉ ᐅᖅᓱᖃᕐᓂᕆᔭᖓᓂᒃ; 99% 
ᑲᓇᑕᐅᑉ ᐊᕐᔭᒃᓴᕆᔭᐅᔪᓂᒃ; 27% ᑲᓇᑕᐅᑉ ᐃᒪᒃᑯᑦ ᖃᐅᒻᒪᖅᑯᑎᓕᐅᕈᑎᖓᓂᒃ; 15% ᑲᓇᑕᐅᑉ ᐊᓄᕆᒧᑦ 
ᖃᐅᒻᒪᖅᑯᑎᓕᐅᕈᑎᖓᓂᒃ; ᐊᒻᒪᓗ 100% ᑲᓇᑕᐅᑉ ᓄᖑᓱᐃᑦᑎᖃᕐᓂᖓᓂᒃ. 

 
ᑲᓇᑕᐅᑉ ᑲᓇᖕᓇᖓ ᖃᐅᒻᒪᖅᑯᑎᓕᕆᓂᕐᒧᑦ ᐊᑐᖅᑐᒃᓴᓂᒃ ᐱᑕᓕᒻᒪᕆᐊᓘᖕᒪᑦ. ᑐᙵᕕᒋᔭᐅᔪᓐᓇᖅᑐᖅ, 

ᑲᒪᔨᑦᑎᐊᕙᐅᓪᓗᑎᒃ ᐊᒻᒪᓗ ᐱᑕᖃᑦᑎᐊᖅᖢᑎᒃ ᖃᐅᒻᒪᖅᑯᑎᓂᒃ, ᐊᓯᖏᓐᓄᑦ ᓄᓇᓕᖕᓄᑦ ᐊᑐᖅᑐᒃᓴᑦ 
ᑮᓇᐅᔭᓕᐅᕈᑕᐅᔪᓐᓇᓪᓚᕆᒃᑐᑦ ᑮᓇᐅᔾᔭᒃᓴᕈᑎᒃᓴᑦ ᖃᓄᐃᓕᐅᕈᑎᒃᓴᓄᑦ ᐊᒻᒪᓗ ᐃᖅᑲᓇᐃᔮᒃᓵᓗᐃᑦ ᑲᓇᑕᐅᑉ 
ᐃᓗᐊᓂ ᑕᒪᑐᒨᓇ.    

 
ᓄᓇᕐᔪᐊᕐᒥ ᐊᐅᓚᔪᓐᓇᐅᑎᑦ ᐊᒃᓱᕉᑕᐅᓂᖏᑦ ᐱᕚᓪᓕᕐᓂᐊᕋᓱᒋᔭᐅᔪᑦ, ᐊᓯᖏᓐᓄᑦ ᓄᓇᓕᖕᓄᑦ 

ᐊᐅᓚᖅᑎᑦᑎᔾᔪᑏᑦ ᑕᐃᒪᒃᑲᓐᓂᐅᓕᕐᓗᑎᒃ ᑲᓇᑕᐅᑉ ᑲᓇᖕᓇᖓᓂ ᐊᐅᓚᔪᓐᓇᐅᑏᑦ.  ᐊᐅᓚᔪᓐᓇᐅᑎᑦ 
ᓂᐅᕕᖅᑕᐅᓂᖅᓴᐅᓕᕐᓗᑎᒃ - ᓱᑉᓗᓕᒃᑰᒃᐸᑦ, ᓄᓇᒃᑰᕈᑎᑯᑖᒃᑯᑦ, ᓴᑯᒐᐅᔭᒃᑯᑦ ᐊᒻᒪᓗ ᑲᓇᖕᓇᒥ 
ᖃᐅᒻᒪᖅᑯᑎᓕᕆᔾᔪᑎᒃᑯᑦ ᓇᓕᐊᒃᑯᑐᐃᓐᓇᖅ - ᐱᒻᒪᕆᐊᓗᒃ ᑎᒍᓯᕙᓪᓕᐊᔪᒪᓂᕐᒧᑦ ᐱᕙᓪᓕᐊᔾᔪᑎᒃᓴᓂᒃ 
ᑮᓇᐅᔾᔭᒃᓴᕈᑎᒃᓴᓂᒃ.   

 



ᓯᕗᓕᖅᑏᑦ ᐊᖏᖃᑎᒌᓚᐅᖅᑐᑦ ᐱᒻᒪᕆᐅᓂᖓᓄᑦ ᐃᓚᕚᓪᓕᖅᑎᑦᑎᔭᕆᐊᖃᕐᓂᕐᒥᒃ ᓄᓇᓖᑦ 
ᐊᕕᒃᑐᖅᓯᒪᔫᖃᑎᒌᒃᑐᑦ ᐊᒻᒪᓗ ᓄᓇᕐᔪᐊᕐᒥ ᑭᐴᑎᖃᑦᑕᖅᑐᑦ ᐱᑕᖃᕆᐊᖃᕐᓂᖏᓐᓄᑦ ᓴᓗᒪᔪᒃᑯᑦ ᐊᐅᓚᔪᓐᓇᐅᑎᒃᑯᑦ. 
ᑕᒪᓐᓇ ᑕᐃᒪᐃᓐᓂᐊᖅᐸᑦ ᐱᐅᓯᕚᓪᓕᕆᐊᓖᑦ ᐱᖓᖕᓇᒥ-ᑲᓇᖕᓇᒧᑦ/ᐅᐊᖕᓇᒥ-ᓂᒋᕐᒧᑦ ᐱᖁᑎᕐᔪᐊᓂᒃ 
ᐊᖑᒻᒪᑎᔪᓐᓇᖁᑉᓗᒋᑦ ᓯᕗᓂᒃᓴᒥ ᑲᓇᑕᒥ ᓄᓇᕐᔪᐊᕐᒥᓗ ᐊᐅᓚᔪᓐᓇᐅᑎᑖᕈᑕᐅᔪᓐᓇᕋᔭᖅᑐᓂᒃ ᑲᓇᑕᒥ, 
ᐅᑭᐅᖅᑕᖅᑐᒥ, ᐊᒻᒪᓗ Asia Pacific-ᒥ. 

 
ᑲᓇᖕᓇᒥ ᓯᕗᓕᖅᑏᑦ ᐱᓕᕆᖃᑎᖃᐃᓐᓇᕐᓂᐊᖅᑐᖅ ᐊᐅᓚᔪᓐᓇᐅᑎᒃᑯᑦ ᐱᑕᖃᖅᑎᑦᑎᔪᒪᓂᕐᒧᑦ ᐊᒻᒪᓗ 

ᓄᓇᐅᑉ ᐊᓯᖏᓐᓄᑦ ᐊᐅᓪᓚᖅᑎᑦᑎᓂᕐᒧᑦ ᖃᓄᐃᓕᐅᕈᑎᒃᓴᓂᒃ ᐊᒥᐊᓕᑲᒃᑯᑦ ᓄᓇᖓᓐᓄᑦ ᐊᒻᒪᓗ 
ᖃᓄᐃᓕᒋᐊᕐᓂᐊᖅᖢᑎᒃ ᐅᑭᐅᒥ ᖃᐃᕙᓪᓕᐊᔪᒥ. 

 
ᖃᖓᑕᔫᒃᑯᑦ ᐃᖏᕐᕋᔾᔪᑎᒃᓴᑦ ᐱᕕᒃᓴᖃᖅᑎᑦᑎᐊᕐᓗᒋᑦ 

 
ᑲᓇᑕᐅᑉ ᑲᓇᖕᓇᖓ ᓄᓇᕐᔪᐊᕐᒥᐅᓄᑦ ᐃᖏᕐᕋᕝᕕᐅᒐᔪᖕᒪᑦ. ᐱᒻᒪᕆᐊᓘᔪᖅ ᐊᑐᓕᖅᑎᕆᔭᕆᐊᖃᕐᓂᑉᑎᓐᓄᑦ 

ᖃᓄᖅᑑᕈᑎᒃᓴᓂᒃ ᐱᕚᓪᓕᕈᑕᐅᔪᓐᓇᖅᑐᓂᒃ. ᐱᑕᖃᖏᑎᓪᓗᒍ ᖃᖓᑕᔫᒃᑯᑦ ᐃᖏᕐᕋᔾᔪᑎᒃᓴᓄᑦ ᐅᒃᑯᐃᙵᖅᑐᒃᑯᑦ 
ᐊᖏᕈᑎᒥ ᒫᓐᓇᐅᔪᖅ ᑮᓇᐅᔭᐃᔭᕈᑎᒋᕙᖅᐅᑦ ᒥᓂᔭᙱᓐᓂ ᐊᒻᒪᓗ ᑕᐃᓴᙳᔪᑦ ᐃᖅᑲᓇᐃᔮᑦ ᐊᓐᓇᐃᕙᒃᑕᖅᐳᑦ. 

 
ᑕᒪᓐᓇ ᐅᖓᑕᐅᔾᔨᓯᒪᔪᖅ ᐃᖏᕐᕋᔪᓕᕆᓂᕐᒧᑦ. ᐱᔾᔪᑎᖃᖅᑐᖅ ᑲᓇᖕᓇᒥᐅᑦ ᐱᔪᓐᓇᕐᓂᖓ 

ᐱᔫᒥᓵᕈᓐᓇᖁᑉᓗᒋᑦ ᐱᕈᖅᑎᑦᑎᔨᓂᒃ, ᑭᐳᖃᑎᖃᕈᑎᒃᓴᓂᒃ, ᓄᓇᕐᔪᐊᕐᒥ ᐃᓕᓐᓂᐊᖅᑐᓂᒃ ᐳᓚᕋᖅᑎᓂᒡᓗ. 
ᐆᒃᑑᑎᒋᓗᒍ, ᐊᑕᐅᓯᖅ ᖃᖓᑕᔫᒃᑯᑦ ᐃᖏᕐᕋᔾᔪᑎᒃᓴᑦ ᐱᕕᒃᓴᖃᖅᑎᑦᑎᐊᕐᓗᒋᐅᔪᒧᑦ ᐊᖏᕈᑎ ᐊᑎᐅᖅᑕᐅᓚᐅᖅᑐᖅ 
ᔫᓂ 2009-ᒥ South Korea-ᓗ ᓂᕆᐅᒋᔭᐅᔪᖅ ᐱᕙᓪᓕᐊᑎᑦᑎᓂᐊᕐᓂᖓᓄᑦ $200 ᒥᓕᔭᒥᒃ ᐳᓚᕋᖅᑐᓕᕆᓂᒃᑯᑦ 
ᑲᓇᑕᒥᑐᐃᓐᓇᖅ. 

 
ᐊᖏᕈᑏᑦ ᐱᑕᖃᖏᓗᐊᕐᓂᖏᓐᓄᑦ ᑲᓇᖕᓇᒥᐅᑦ ᑮᓇᐅᔾᔭᒃᓴᕈᑎᒃᓴᖏᑦ ᓄᖅᑲᖓᑎᑕᐅᑐᐃᓐᓇᓕᕐᒪᑕ. 

ᓯᕗᓕᖅᑏᑦ ᐊᑎᓕᐅᓚᐅᖅᑐᑦ ᖃᖓᑕᔫᒃᑯᑦ ᐃᖏᕐᕋᔾᔪᑎᒃᓴᑦ ᐱᕕᒃᓴᖃᖅᑎᑕᐅᑦᑎᐊᖁᑉᓗᒋᑦ ᓇᓗᓇᐃᒃᑯᑕᒥᒃ 
ᑐᒃᓯᕋᐅᑕᐅᔪᖅ ᒐᕙᒪᑐᖃᒃᑯᓐᓄᑦ ᐊᒃᓱᕈᕐᓗᑎᒃ ᐱᕙᓪᓕᐊᑎᖁᑉᓗᒋᑦ ᓄᓇᕐᔪᐊᕐᒧᑦ ᖃᖓᑕᔾᔪᑎᒃᓴᓂᒃ ᐋᔩᕈᑎᒃᑯᑦ 
ᐊᒻᒪᓗ ᓱᑲᖓᓗᐊᖁᔪᓐᓃᖅᖢᒋᑦ ᒪᓕᒃᑕᐅᔭᕆᐊᖃᖅᐸᒃᑐᑦ ᐊᖏᕈᑏᑦ.  ᑕᒪᓐᓇ ᐱᕕᒃᓴᖃᖅᑎᑦᑎᓂᖅᓴᐅᓕᕐᓂᐊᖅᑐᖅ 
ᖃᖓᑕᔫᒃᑯᑦ ᐃᖏᕐᕋᔾᔪᑎᓄᑦ, ᐃᓚᕚᓪᓕᕐᓗᑎᒃ ᐃᖏᕐᕋᔾᔪᑕᐅᔪᓐᓇᖅᑐᑦ ᖃᓄᖅᑑᕈᑎᒃᓴᑦ, ᐊᑑᑎᖃᕐᓂᖅᓴᐅᓕᕐᓗᑎᒃ 
ᖃᖓᑕᔫᓕᕆᔩᑦ, ᐱᒡᒍᓴᐅᔾᔪᐊᖃᑎᒋᔭᐅᕙᒃᑐᑦ ᐃᓚᕚᓪᓕᕐᓗᑎᒃ ᐊᒻᒪᓗ ᐊᑭᓗᖕᓂᖅᓴᐅᓕᕐᓗᓂ ᓂᐅᕕᖅᐸᒃᑐᓄᑦ, 
ᐊᒻᒪᓗ ᐃᖅᑲᓇᐃᔮᒃᓴᑦ ᑲᓇᑕᒥᐅᓄᑦ ᓴᖅᑭᓐᓂᖅᓴᐅᓗᑎᒃ. 

 
ᓯᕗᓕᖅᑏᑦ ᐊᔭᐅᖅᑐᐃᓚᐅᕐᒥᔪᑦ ᒐᕙᒪᑐᖃᒃᑯᓐᓂᒃ ᐃᓚᕚᓪᓕᖁᑉᓗᒍ ᓅᑲᑕᖕᓂᐅᕙᒃᑐᖅ ᐱᑕᖃᖏᓪᓗᒍ 

Visa-ᑯᑦ ᐱᔾᔪᑎᓕᒃ ᐱᕕᒃᓴᖃᕐᓂᖅᓴᐅᓕᕐᓗᑎᒃ ᐃᖏᕐᕋᔾᔪᑎᒃᓴᑦ ᓄᓇᕐᔪᐊᕐᒥ ᐅᓯᖃᑦᑕᖅᑐᓄᑦ. 
 

ᐃᖅᑲᓇᐃᔮᖅᑎᒃᓴᑦ 
 
ᐃᖅᑲᓇᐃᔭᕈᓐᓇᖅᑐᓂᒃ ᐱᕙᓪᓕᐊᑎᑦᑎᕙᓪᓕᐊᖏᓐᓇᕆᐊᖃᖅᑐᒍᑦ ᑲᓇᑕᒥ ᑲᓇᑕᒥᐅᑦ 

ᐱᒡᒍᓴᐅᔾᔪᐊᖃᑎᖃᕈᓐᓇᖃᑦᑕᕐᓂᐊᕐᒪᑕ ᐊᒻᒪᓗ ᐱᕚᓪᓕᕐᓂᖃᕐᓗᑎᒃ 2000-ᖑᔪᑦ ᐊᑐᓕᖅᑎᓪᓗᒋᑦ.   
 

ᐊᓯᖏᓐᓄᑦ ᓄᓇᓕᖕᓄᑦ ᓄᒃᑎᖅᐸᖕᓂᖅ 
 
ᐃᓕᓐᓂᐊᖅᓯᒪᑦᑎᐊᖅᑐᑦ ᐃᖅᑲᓇᐃᔭᕈᓐᓇᖅᑐᑦ ᐊᒥᒐᕐᒪᑕ ᑲᓇᑕᒥ ᑲᒪᒋᔭᐅᔪᓐᓇᖅᑐᑦ ᑭᓯᒥ ᓯᕗᓂᒃᓴᒧᑦ 

ᐅᖓᓯᒃᑐᒧᑦ ᓄᒃᑎᕐᓂᕐᒧᑦ ᖃᓄᖅᑑᕈᑎᒃᑯᑦ ᐱᔾᔪᑎᖃᕐᓗᓂ ᐃᖅᑲᓇᐃᔭᕈᓐᓇᖅᑐᓄᑦ.  ᓇᖕᒥᓂᓖᑦ ᐊᒻᒪᓗ 
ᐱᕈᖅᑎᑦᑎᔾᔪᑏᓪᓗ ᐱᕙᓪᓕᐊᓕᕐᒥᒃᐸᑕ, ᐊᔪᖏᑦᑐᓂᒃ ᐃᓕᓐᓂᐊᖅᓯᒪᔪᓂᒃ ᐱᔪᒪᔪᑦ ᐃᓚᕚᓪᓕᕐᓂᐊᕐᒪᑕ. ᓄᓇᓖᑦ 
ᐊᕕᒃᑐᖅᓯᒪᔪᑦ ᑲᓇᑕᒥ ᐅᑭᐅᖅᑕᖅᑐᒥᓗ ᓴᖅᑭᑎᑦᑎᔪᓐᓇᑦᑎᐊᖅᑐᑦ ᓱᓇᓄᑦ ᑐᕌᓪᓚᑦᑖᖅᑐᓄᑦ ᐊᒻᒪᓗ ᒫᓐᓇᑲᐅᑎᒋ 
ᓄᓇᓕᖕᓂ ᐊᕕᒃᑐᖅᓯᒪᔪᓂᒃ ᐃᖅᑲᓇᐃᔭᖅᑎᑖᖑᔭᕆᐊᓕᖕᓄᑦ ᐊᒻᒪᓗ ᐃᓕᓐᓂᐊᖅᓯᒪᑦᑎᐊᖅᑐᑦ ᐊᑐᐃᓐᓇᐅᓗᑎᒃ 
ᐱᔭᐅᔭᕆᐊᖃᓕᖅᐸᑕ ᓈᒻᒪᐅᑎᑦᑎᐊᕐᓗᑎᒃ.  ᑭᓯᐊᓂᓕ, ᒐᕙᒪᑐᖃᒃᑯᑦ ᑭᒡᓕᖃᖅᑎᑦᑎᓂᐊᓕᕐᒪᑕ ᑲᓇᖕᓇᒥᐅᑦ 
ᑲᓇᑕᒥ ᐱᔫᒥᓵᕆᔪᓐᓇᕋᔭᕐᓂᖏᓐᓄᑦ ᐊᔪᖏᑦᑎᐊᖅᑐᓂᒃ ᐃᓕᓐᓂᐊᖅᓯᒪᔪᓂᒃ. 

 



ᑲᓇᑕᒥ ᓄᓇᓖᑦ ᐊᕕᒃᑐᖅᓯᒪᔪᑦ ᓂᕈᐊᒐᒃᓴᖑᖅᑎᑦᑎᓂᕐᒧᑦ ᐱᓕᕆᐊᖅ ᑲᔪᓯᓂᖃᑦᑎᐊᖅᓯᒪᔪᖅ, 
ᐃᑲᔪᖅᑐᐃᔪᖅ  ᐱᕙᓪᓕᐊᓂᒃᑯᑦ ᑮᓇᐅᔾᔭᒃᓴᕐᓂᒃᑯᑦ ᓈᒻᒪᖕᓂᖅᓴᐅᔪᓐᓇᖁᑉᓗᒋᑦ ᐃᑲᔪᖅᖢᒋᑦ ᑲᓇᖕᓇᒥ ᐱᕙᓪᓕᐊᓂᖅ 
ᐱᑕᖃᑦᑎᐊᓕᕈᓐᓇᖁᑉᓗᒋᑦ ᐃᓕᓐᓂᐊᑦᑎᐊᖅᓯᒪᔪᓂᒃ ᐃᖅᑲᓇᐃᔭᖅᑎᓂᒃ.  ᓯᕗᓕᖅᑏᑦ ᐊᔭᐅᖅᑐᐃᔪᑦ 
ᒐᕙᒪᑐᖃᒃᑯᓐᓂ ᐲᖅᑕᐅᖁᑉᓗᒍ ᑭᒡᓕᖃᖅᑎᑕᐅᓂᖓ ᓄᓇᓕᖕᓂ ᑲᓇᑕᒥ ᐊᕕᒃᑐᖅᓯᒪᔪᓂᒃ ᓂᕈᐊᒐᒃᓴᖑᖅᑎᑦᑎᓂᐅᑉ 
ᒥᒃᓵᓅᖓᔪᒃᑯᑦ, ᐊᒻᒪᓗ ᐱᓕᕆᖃᑎᖃᕐᓗᑎᒃ ᓄᓇᓕᖕᓂ ᐊᕕᒃᑐᖅᓯᒪᔪᓂᒃ ᑲᓇᑕᒥ ᐅᑭᐅᖅᑕᖅᑐᒥᓗ 
ᓴᖅᑭᑎᑦᑎᔪᒪᓂᕐᒧᑦ ᑲᓇᑕᐅᑉ ᓯᓚᑖᓂᖔᖅᑐᓂᒃ  ᑭᒡᓕᖃᕐᕕᐅᓇᔭᖅᑐᓄᑦ. 

 
ᓄᓇᖃᖅᑳᖅᓯᒪᔪᑦ ᐱᖃᑕᐅᓂᖏᑦ ᐃᖅᑲᓇᐃᔮᓂᒃ 

 
ᑲᓇᑕᐅᑉ ᑲᓇᖕᓇᖓ ᐊᖏᕐᕋᕆᔭᐅᖕᒪᑦ 64%-ᖏᓐᓄᑦ ᑲᓇᑕᒥ ᐃᓚᕙᓪᓕᐊᔪᓂᒃ ᓄᓇᖃᖅᑳᖅᓯᒪᔪᓂᒃ 

ᐊᒻᒪᓗ ᒪᒃᑯᒃᑐᑦ 32%-ᖏᓐᓃᖦᖢᑎᒃ ᑲᓇᑕᒥ ᓄᓇᖃᖅᑳᖅᓯᒪᔪᑦ ᐃᓄᖁᑎᖏᓐᓂᒃ.  ᑐᕌᓪᓚᑦᑖᖅᑐᒃᑯᑦ ᐊᒃᑐᐊᔾᔪᑎᔪᑦ 
ᐃᓕᓐᓂᐊᕐᓂᖅ, ᐃᖅᑲᓇᐃᔮᑦ ᐊᒻᒪᓗ ᐱᕙᓪᓕᐊᔪᓕᕆᓂᖅ ᑮᓇᐅᔾᔭᒃᓴᕐᓂᖅ.  ᓄᓇᖃᖅᑳᖅᓯᒪᔪᑦ 
ᐃᓚᐅᖃᑕᐅᓂᖅᓴᐅᔭᕆᐊᓖᑦ ᐃᖅᑲᓇᐃᔮᓂᒃ ᑲᓇᑕ ᓯᕗᓂᒃᓴᒥ ᑲᔪᓯᓂᖃᑦᑎᐊᕐᓂᐊᖅᐸᑦ. 

 
ᑲᓇᑕᒥ ᐱᕙᓪᓕᐊᓂᖅ ᑮᓇᐅᔾᔭᒃᓴᕐᓂᖅ ᐱᕈᑦᑎᐊᕐᓂᐊᖅᐸᑦ, ᑲᓇᑕ ᐱᕈᖅᑎᑦᑎᔭᕆᐊᓕᒃ ᓄᓇᖃᖅᑳᖅᓯᒪᔪᑦ 

ᒪᒃᑯᒃᑐᖁᑎᖏᓐᓂᒃ ᐃᓕᓐᓂᐊᓚᐅᖅᑳᖅᑎᓐᓇᒋᑦ ᑕᐃᑯᙵᓗᒃᑖᖅ ᖁᑦᑎᖕᓂᓕᖕᒧᑦ 12-ᒧᑦ ᐃᓕᓐᓂᐊᖅᑐᓂᒃ 
ᐊᒻᒪᓗᑦᑕᐅᖅ ᓯᓚᑦᑐᖅᓴᕐᕕᖕᓂ ᐃᓕᓐᓂᐊᖁᑉᓗᒋᑦ ᐃᓕᓐᓂᐊᒃᑲᓐᓂᖁᑉᓗᒋᓪᓗ. 

   
ᓯᕗᓕᖅᑏᑦ ᐊᖏᖃᑎᒌᒃᑐᑦ ᐱᓕᕆᖃᑎᖃᒃᑲᓐᓂᕆᐊᖃᕐᓂᕐᒥᓄᑦ ᒐᕙᒪᑐᖃᒃᑯᓐᓂᒃ ᐊᒻᒪᓗ 

ᓄᓇᖃᖅᑳᖅᓯᒪᔪᑦ ᓄᓇᖁᑎᖏᓐᓂᒃ ᐱᐅᓯᕚᓪᓕᕈᓐᓇᖁᑉᓗᒍ ᐃᓕᓐᓂᐊᕐᓂᖅ ᐃᓕᓐᓂᐊᕆᐅᖅᓴᔪᓂ ᖁᑦᑎᖕᓂᓕᖕᓄᑦ 
12-ᒧᑦ ᐃᓕᓐᓂᐊᖅᑐᓄᑦ.  ᐃᓚᕚᓪᓕᖁᑉᓗᒋᑦ ᓄᓇᖃᖅᑳᖅᓯᒪᔪᑦ ᐃᓕᓐᓂᐊᕌᓂᒃᐸᓪᓕᐊᔪᑦ ᐊᒻᒪᓗ 
ᐃᓚᐅᖃᑕᐅᓂᖅᓴᐅᖁᑉᓗᒋᑦ ᖁᑦᑎᖕᓂᖅᓴᒃᑯ ᓱᓕ ᐃᓕᓐᓂᐊᕐᓂᕐᒥᒃ ᐱᐅᔪᒃᑯᑦ ᓴᖅᑭᑦᑐᖃᕐᓂᐊᖅᑐᑦ ᑕᒪᐃᓐᓄᑦ 
ᑲᓇᑕᒥᐅᑕᓄᑦ. 

 
ᓯᕗᓕᖅᑏᑦ ᐊᖏᖅᓯᒪᔪᑦ ᑕᒪᓐᓇ ᑐᕌᒐᕆᔭᖅ ᑎᑭᑦᑎᐊᕐᓂᐊᕈᑎᐅᒃ ᐱᒻᒪᕆᐊᓘᓂᐊᕐᒪᑦ ᑐᓗᖅᑕᕈᑏᑦ 

ᖃᑉᓰᓐᓇᕈᖅᐸᓪᓕᐊᓗᒋᑦ ᓄᓇᖃᖅᑳᖅᓯᒪᔪᓄᑦ, ᐃᒃᐱᒋᑦᑎᐊᕐᓗᒋᓪᓗ ᓄᓇᖃᖅᑳᖅᓯᒪᔪᑦ ᐅᖃᐅᓯᖓ 
ᐃᓕᖅᑯᓯᑐᖃᖓᓗ, ᐃᑲᔪᖅᑐᐃᓗᑎᒡᓗ ᓴᙱᔫᔪᓐᓇᖅᓯᖁᑉᓗᒋᑦ ᖃᑕᙳᑎᒌᑦ, ᐊᒻᒪᓗ ᑮᓇᐅᔭᖃᖅᑎᑦᑎᑦᑎᐊᕐᓗᑎᒃ 
ᐱᖁᑎᕐᔪᐊᖅᑖᖅᑎᑦᑎᑦᑎᐊᕐᓗᑎᒡᓗ ᓄᓇᖃᖅᑳᖅᓯᒪᔪᑦ ᐃᓕᓐᓂᐊᕈᑎᖏᑦᑎᒍᑦ. 

 
ᖃᓄᖅᑑᕐᓂᖅ, ᐱᕈᖅᑎᑦᑎᓂᖅ ᐊᒻᒪᓗ ᐃᖅᑲᓇᐃᔮᑦ 

 
ᐅᑉᓗᒥᐅᔪᖅ ᓄᓇᕐᔪᐊᖅ ᐊᓯᔾᔨᖅᐸᓪᓕᐊᓪᓚᕆᓕᖅᑎᓪᓗᒍ, ᐅᔾᔨᖅᑐᒃᑲᓐᓂᕆᐊᖃᕐᓂᐊᖅᑐᒍᑦ, 

ᐱᕕᒃᓴᖃᕐᓂᖅᓴᐅᓗᑕᓗ ᐊᑑᑎᖃᖅᑐᒃᑯᑦ ᐅᖃᖃᑎᒌᖕᓂᒃᑯᑦ ᑕᒪᓐᓇ ᐱᒻᒪᕆᐊᓘᓕᖅᑐᖅ. 
 
ᐃᓄᐃᑦ ᐊᔪᖏᓐᓂᖃᕆᐊᖃᕐᒥᔪᑦ ᐊᒻᒪᓗ ᓄᑕᓂᒃ ᓴᖅᑭᑉᐸᓪᓕᐊᔪᓂᒃ ᐱᖁᑎᓂᒃ ᐱᓯᒪᔭᕆᐊᓖᑦ 

ᑎᒍᓯᕙᓪᓕᐊᔪᓐᓇᖁᑉᓗᒋᑦ ᐱᕕᒃᓴᕆᔭᐅᔪᓂᒃ 2000-ᖑᔪᑦ ᐊᑐᓕᖅᑎᓪᓗᒋᑦ ᐱᕙᓪᓕᐊᔾᔪᑎᒃᓴᓄᑦ ᐱᖃᑕᐅᓪᓗᒍ 
ᑐᖑᔾᔪᕆᒃᑐᒃᑯᑦ ᑮᓇᐅᔾᔭᒃᓴᕈᓐᓇᕐᓂᖅ.  ᐃᖅᑲᓇᐃᔮᑦ ᑐᖑᔾᔪᕆᒃᑐᑦ ᓯᕗᓂᒃᓴᒧᑦ ᐱᕚᓪᓕᕈᑕᐅᔪᓐᓇᖅᑐᑦ. ᓲᕐᓗ 
ᐃᖅᑲᓇᐃᔮᑦ ᐱᕙᓪᓕᐊᑎᑦᑎᓂᕐᒧᑦ ᓄᑖᓂᒃ ᐊᑐᖅᑕᐅᕙᓪᓕᐊᔪᓂᒃ, ᐃᓅᓯᒃᑯᑦ ᖃᐅᔨᓴᕈᑕᐅᖃᑦᑕᖅᑐᓪᓗ, 
ᐃᖅᑲᓇᐃᔭᕐᓂᖅ ᐱᕈᖅᓰᖃᑦᑕᕐᓂᒃᑯᑦ, ᓱᓇᓂᒃ ᐱᖁᑎᓂᒃ ᓴᓇᕙᓪᓕᐊᓂᕐᒧᑦ, ᖃᐅᔨᓴᐃᓂᕐᒧᑦ ᐊᒻᒪᓗ 
ᐱᕙᓪᓕᐊᑎᑦᑎᓂᕐᒧᑦ, ᐊᐅᓚᑦᑎᓂᕐᒧᑦ ᐊᒻᒪᓗ ᐃᑲᔪᕆᐊᕈᑏᑦ ᖃᓄᐃᓕᐅᕈᑏᑦ ᐸᐸᑐᑦᑎᐊᕈᑎᒃᓴᑦ 
ᐋᖅᑭᒋᐊᖅᓯᓂᕐᒧᓪᓘᓐᓃᑦ ᖃᓄᐃᓐᓂᕆᓚᐅᖅᑕᖏᓐᓄᑦ ᐊᕙᑎᑦᑕ ᖃᓄᐃᓐᓂᖏᓐᓄᑦ. 

 
ᓯᕗᓕᖅᑏᑦ ᑎᓕᓯᓯᒪᔪᑦ ᒥᓂᔅᑕᒡᒍᑎᓂᒃ ᑲᒪᔨᐅᔪᓂᒃ ᑐᓴᖅᑎᖃᑦᑕᖁᑉᓗᒋᑦ ᓯᕗᓂᑐᖄᒍᑦ 2011-ᒥ ᑲᓇᖕᓇᒥ 

ᓯᕗᓕᖅᑏᑦ ᑲᑎᒪᓂᕐᔪᐊᕆᓂᐊᖅᑕᖓᑕ ᐊᒃᓱᕉᑕᐅᔪᓂᒃ ᑲᓇᑕᐅᑉ ᑲᓇᖕᓇᖓᓂ ᐃᖅᑲᓇᐃᔭᖅᑏᑦ ᒥᒃᓵᓄᑦ. ᒥᓂᔅᑕᐅᔪᑦ 
ᓇᓗᓇᐃᖅᓯᓇᔭᕐᒥᖕᒪᑕ ᐱᐅᓯᕚᓪᓕᕈᑎᒃᓴᓂᒃ ᐱᓕᕆᖃᑎᒌᒍᑎᒃᓴᓄᑦ ᐃᑲᔪᖅᑐᐃᓂᕐᒧᑦ ᐱᕙᓪᓕᐊᑎᑦᑎᓂᒃᑯᑦ 
ᐊᓯᔾᔨᕈᑎᒃᓴᓂᒃ, ᖃᓄᖅᑑᕈᑎᒃᓴᓂᒃ ᐊᒻᒪᓗ ᓄᑖᒥ ᐱᕙᓪᓕᐊᔾᔪᑎᓂᒃ ᑮᓇᐅᔾᔭᒃᓴᕈᑎᒃᓴᓂᒃ, ᐱᖃᑕᐅᓗᒍ 
ᐱᐅᓯᕚᓪᓕᖅᑎᑦᑎᔪᒪᓂᕐᒧᑦ ᐱᓕᕆᖃᑎᒌᒃᑐᓂᒃ ᓄᓇᓕᐅᑉ ᓯᓚᑦᑐᖅᓴᕐᕕᖏᑦᑎᒍᑦ.  ᐊᒻᒪᑦᑕᐅᖅ, ᓯᕗᓕᖅᑏᑦ 



ᐊᐱᕆᓯᒪᔪᑦ ᒥᓂᔅᑕᒡᒍᑎᓂᒃ ᐱᓕᕆᖃᑎᖃᖁᑉᓗᒋᑦ ᓯᓚᑦᑐᖅᓴᕐᕕᖕᓂᒃ ᐃᓕᓐᓂᐊᕐᕕᓕᐅᖁᑉᓗᒋᑦ 
ᐃᓕᓐᓂᐊᕐᕕᒃᓴᑦᑎᐊᕙᓂᒃ ᐊᒻᒪᓗ ᐃᓕᓐᓂᐊᕈᑕᐅᓯᒪᓕᐊᓂᒃᑐᓂᒃ ᓴᓇᒃᑲᓐᓂᑐᐃᓐᓇᖁᓇᒋᑦ. 

 
ᐊᑕᐅᓯᖅ ᖃᓄᐃᓕᐅᕈᑕᐅᔪᖅ - ᐊᑕᐅᓯᖅ ᐊᕙᑎᓕᕆᓂᕐᒧᑦ ᖃᐅᔨᓴᕈᑎ: 

 
ᐱᒻᒪᕆᐊᓗᒃ ᑕᒪᕐᒥᒃ ᐱᒻᒪᕆᐊᓗᐃᑦ ᖃᓄᐃᓕᐅᕈᑕᐅᔪᑦ ᓄᓇᓕᖕᓂ ᐊᕕᒃᑐᖅᓯᒪᔪᓂᒃ ᑲᓇᑕᒥ 

ᐅᑭᐅᖅᑕᖅᑐᒥᓗ ᓯᕕᑐᔪᒃᑯᑦ ᖃᐅᔨᓴᐃᓂᒃᑯᓪᓗ ᐊᕙᑎᓕᕆᓂᕐᒨᖓᔭᕆᐊᖃᕐᓂᖏᓐᓄᑦ ᖃᐅᔨᓴᐃᔾᔪᑎᓂᒃ. 
 
ᑲᓇᑕᐅᑉ ᑲᓇᖕᓇᖓᓂ, ᐱᓕᔭᙱᓐᓃᑦᑐᑦ ᑮᓇᐅᔭᑦ ᖃᓄᐃᓕᐅᕈᑕᐅᔪᒃᑯᑦ ᐊᒻᒪᓗ ᑕᐅᓴᙱᓐᓃᑦᑐᑦ 

ᐃᖅᑲᓇᐃᔮᑦ ᑐᕌᖓᑎᑕᐅᖕᒪᑕ ᐊᔾᔨᒌᒃᑐᓄᑦ ᐊᕙᑎᓕᕆᓂᒃᑯᑦ ᖃᐅᔨᓴᕈᑕᐅᔪᓄᑦ - ᐊᒥᓲᔪᑦ ᑕᒪᒃᑯᐊ 
ᖃᓄᐃᓕᐅᕈᑕᐅᔪᑦ ᓄᓇᓕᖕᓂ ᐊᕕᒃᑐᖅᓯᒪᔪᓂᒃ ᐊᕙᑎᓕᕆᓂᕐᒧᑦ ᖃᓄᐃᓕᐅᕈᑕᐅᕙᒃᑐᒃᑰᖅᓯᒪᔪᑦ 
ᑕᐃᒪᓐᓇᑦᑕᐃᓐᓇᖅ ᖁᑦᑎᖕᓂᖅᓴᒃᑯᓪᓘᓐᓃᑦ ᐊᑐᐊᒐᕆᔭᐅᔪᒃᑯᑦ ᑲᒪᒋᔭᐅᖃᑦᑕᕐᒪᑕ. 

 
ᓯᕗᓕᖅᑏᑦ ᑐᙵᓱᒃᑎᑦᑎᔪᑦ ᖃᓄᐃᓕᐅᕈᑕᐅᔪᓂᒃ ᒐᕙᒪᑐᖃᒃᑯᓐᓄᑦ ᐱᕚᓪᓕᖅᑎᑦᑎᓯᒪᑎᓪᓗᒋᑦ  

ᐱᕚᓪᓕᖅᑎᑦᑎᔪᒪᓂᕐᒧᑦ ᖃᓄᐃᓕᐅᕈᑕᐅᕙᒃᑐᓂᒃ ᑭᓯᐊᓂ ᐊᖏᖅᓯᒪᔪᑦ ᖃᓄᖅᑑᒃᑲᓐᓂᕆᐊᖃᕐᓂᕐᒥᓂᒃ. ᑲᓇᖕᓇᒥ 
ᓯᕗᓕᖅᑏᑦ ᐊᔭᐅᖅᑐᐃᔪᑦ ᑲᓇᑕᒥ ᐊᑐᓕᖅᑎᕆᖁᑉᓗᒋᑦ ᐊᑕᐅᓯᕐᒥᒃ ᖃᓄᐃᓕᐅᕈᑎᒃᓴᒥᒃ - ᐊᑕᐅᓯᕐᒥᒃ 
ᖃᐅᔨᓴᕈᑎᒃᓴᒥᒃ ᖃᑉᓰᓐᓇᕈᖁᑉᓗᒋᑦ ᐊᔾᔨᒌᒃᑐᒃᑯᑦ ᐱᓕᕆᐊᖑᓯᒪᔪᑦ ᐊᒻᒪᓗ ᐅᖓᓯᒃᓯᒋᐊᕈᑕᐅᖃᑦᑕᖅᑐᑦ.  
ᐊᑑᑎᖃᑦᑎᐊᖅᑐᒃᑯᑦ ᖃᓄᐃᓕᐅᕈᑏᑦ ᐅᓗᕆᐊᓇᖏᓐᓂᖅᓴᒦᑎᑦᑎᖃᑦᑕᕐᒪᑕ ᑕᒪᐃᓐᓄᑦ ᐱᒻᒪᕆᐅᔪᒃᑯᑦ 
ᐱᕙᓪᓕᐊᔾᔪᑕᐅᔪᓄᑦ ᑲᓇᖕᓇᒥ. 1

 
ᓯᕗᓕᖅᑎ ᕗᓗᐃᑦ ᕈᓕᓐ ᖁᕕᐊᓱᓚᐅᖅᑐᖅ ᖃᐃᖁᔨᔪᓐᓇᕋᒥ ᓯᕗᓕᖅᑎᓂᒃ ᓄᓇᑦᑎᐊᕐᒧᑦ 2011-ᒥ ᑲᑎᒪᓕᕐᒥᒃᐸᑕ 
ᑲᓇᖕᓇᒥ ᓯᕗᓕᖅᑏᑦ. 

ᐱᒋᐊᕈᑕᐅᓯᒪᔪᓄᑦ ᑐᑭᓯᒋᐊᕈᑎᒃᓴᓂᒃ ᐱᖃᑕᐅᔪᖃᖅᑐᖅ. 
 
ᐅᓇ 
ᖃᐅᔨᒋᐊᕐᕕᐅᔪᓐᓇᖅᑐᖅ: 

  

 

                                                 
1 ᔫᑳᓐ ᐊᑕᐅᓯᕐᒥ ᖃᐅᔨᓴᕈᑎᑕᖃᕐᒪᑦ ᑭᒡᓕᖃᖅᖢᑎᒃ ᐱᓕᕆᕝᕕᐅᔪᑦ ᒐᕙᒪᒃᑯᓪᓗ ᖃᓄᐃᓕᐅᕈᑎᒋᔭᖏᑦ.  


